
Cynllun 'Blas am Oes' – Gwybodaeth i lywodraethwyr yr ysgolion
Beth yw Cynllun 'Blas am Oes'?
Mae Cynllun 'Blas am Oes' yn pennu'r camau mae eisiau eu cymryd i wella safonau'r bwyd a'r diodydd sydd ar gael yn ysgolion Cymru.  Mae'n argymell safonau ar gyfer maeth, bwyd a diodydd fel a ganlyn:
· Mae 14 safon ar gyfer maeth, gan gynnwys egni.

· Mae 11 safon ar gyfer bwyd.

· Mae safonau ar wahân ar gyfer diodydd.

Beth yw'r gwahaniaeth rhwng y safonau ar gyfer maeth a bwyd?

Mae'r 14 safon ar gyfer maeth yn berthnasol i'r bwyd sydd ar gael i ddisgybl ar amser cinio.  Eu diben yw helpu i gwtogi ar fraster, siwgr a halen a chynyddu fitaminau a mwnau yn y bwyd hwnnw.  Mae'r safonau'n ymwneud â chinio yn yr ysgol ar gyfartaledd dros bum diwrnod yn olynol – hynny yw, y ddarpariaeth i gyd yn hytrach na'r hyn mae unigolion yn ei fwyta.

Mae'r safonau ar gyfer bwyd yn berthnasol i'r bwyd sydd ar gael drwy gydol y dydd yn yr ysgol.  Eu diben yw helpu'r disgyblion i fwyta rhagor o ffrwythau, llysiau a physgod olewog a'u hannog nhw i ddewis bwyd iachach a meithrin arferion bwyta fydd yn para am weddill eu hoesau.

Pwy sy'n gyfrifol am gynnig bwyd a diodydd yn yr ysgolion?
Yr awdurdod lleol neu, lle mae'r rôl wedi'i dirprwyo, corff llywodraethu'r ysgol sy'n gyfrifol am gynnig prydau y bydd disgyblion yn talu amdanyn nhw, rhoi prydau'n rhad ac am ddim i'r disgyblion a chanddyn nhw hawl i'w derbyn a phenderfynu ar ba ffurf y bydd yn cynnig prydau.
Er mis Ebrill 2000, mae'r awdurdodau lleol wedi dirprwyo cyllideb y prydau i bob ysgol uwchradd ac maen nhw'n cael dirprwyo cyllideb i ysgolion cynradd ac arbennig i'r diben hwnnw fel y gwelan nhw'n dda.  Lle mae cyllideb wedi'i dirprwyo i ysgolion, fe fydd corff llywodraethu'r ysgol yn ysgwyddo cyfrifoldeb yr awdurdod lleol am y ddarpariaeth.  Fe fydd pob ysgol mae cyllideb wedi'i dirprwyo iddi'n cael defnyddio gwasanaeth arlwyo'r awdurdod lleol ar yr amod bod yr awdurdod yn cytuno ar hynny.

O roi cytundeb ar gyfer prydau, mae'n bosibl trosglwyddo'r cyfrifoldeb am y ddarpariaeth o ddydd i ddydd i'r sawl sy'n cynnal y gwasanaeth ond, serch hynny, yr awdurdod lleol neu, lle mae'r rôl wedi'i dirprwyo, corff llywodraethu'r ysgol fydd yn gyfrifol o hyd am gynnig prydau yn yr ysgol.

Beth yw'r argymhellion o ran cynnig bwyd yn yr ysgol?

Mae Cylchlythyr 03/2003, ‘Safonau Maeth Ciniawau Ysgol', yn rhoi cyngor am y safonau derbyniol ynglŷn â chiniawau ysgol yn ôl Rheoliadau Addysg Cymru 2011 (Safonau Maeth ar gyfer Ciniawau Ysgol).

Mae Cynllun 'Blas am Oes', a gafodd ei gyhoeddi fis Tachwedd 2007, yn cyflwyno safonau llymach na'r rhai gwladol o ran maeth.  Mae'r safonau'n berthnasol i'r bwyd i gyd sydd ar gael pwy bynnag sy'n ei gynnig – yr ysgol (e.e. siop yr ysgol, peiriannau, arlwywyr mewnol), gwasanaeth arlwyo'r awdurdod lleol neu ddarparwr allanol.
Dyw argymhellion Cynllun 'Blas am Oes' ddim yn orfodol eto ond dylai pob ysgol fynd ati i gydymffurfio â nhw i baratoi ar gyfer newidiadau statudol fydd wedi'u seilio ar yr argymhellion hynny.
Er 2008, mae grant wedi'i roi i awdurdodau lleol Cymru i'w helpu i gydweithio â'u hysgolion ynghylch gweithredu yn ôl y safonau mae Cynllun 'Blas am Oes' wedi'u hargymell.

Pwy sy'n gyfrifol am ofalu bod y ddarpariaeth yn cyd-fynd â'r safonau mae Cynllun 'Blas am Oes' wedi'u hargymell o ran maeth a bwyd?

Mae'n dibynnu ar bwy sy'n gyfrifol am y ddarpariaeth yn eich ysgol chi.

Os yr awdurdod lleol sy'n cynnig y bwyd, bydd yn gyfrifol am ofalu ei fod yn cyd-fynd â'r argymhellion.

Os yr ysgol sy'n cynnig y bwyd – boed trwy ei harlwywyr ei hun neu gytundeb – corff llywodraethu'r ysgol fydd yn gyfrifol am ofalu ei fod yn cyd-fynd â'r argymhellion.

A minnau'n llywodraethwr, beth mae angen imi ei wybod ynglŷn â chynnig bwyd yn yr ysgol?

A chithau'n llywodraethwr, fe ddylech chi ystyried y pwyntiau isod (nid rhestr gynhwysfawr mo hon):
· Gofynion statudol ynglŷn â chynnig bwyd yn yr ysgol.
· Bod yn gyfarwydd ag argymhellion diweddaraf Cynllun 'Blas am Oes'.
· Gofalu bod y bwyd i gyd sydd ar gael drwy gydol y dydd yn yr ysgol yn cyd-fynd ag argymhellion Cynllun 'Blas am Oes' neu fynd ati i wneud hynny.
· Gofynion ynglŷn â dadansoddi maeth bwyd sydd ar gael ar amser cinio lle nad yw arlwywyr yr awdurdod lleol yn gyfrifol am eich darpariaeth.
· Rhaid i uwch reolwyr a llywodraethwyr yr ysgol ddeall eu cyfrifoldebau o ran gweithio yn ôl yr argymhellion ac ateb y gofynion statudol.
· Mewn ysgol nad yw'n defnyddio gwasanaeth arlwyo'r awdurdod lleol, fe ddylech chi wybod am y cymorth a'r cyfarwyddyd y gallai fod eu heisiau ar eich arlwywyr i'w helpu i weithio yn ôl yr argymhellion.
· Dylech chi ofalu bod contractwyr yn gwybod am argymhellion Cynllun 'Blas am Oes'.
Ble mae rhagor o wybodaeth?

Mae Cynllun 'Blas am Oes' ar wefan Llywodraeth y Cynulliad ac mae rhagor am y safonau ar gyfer bwyd, diodydd a maeth ar y tudalennau am brydau ysgol ar wefan Rhwydwaith Gweithgareddau Corfforol a Maetheg Cymru
Dyma'r dogfennau pwysig y dylech chi eu codi o'r we:
· Canllawiau arfaethedig am roi Cynllun 'Blas am Oes' ar waith
· Canllawiau am ddadansoddi maeth
· Posteri am y safonau ar gyfer bwyd
· Proses dadansoddi maeth yr ysgolion uwchradd
Hanfod Cynllun Ysgolion Iach Cymru yw helpu ysgolion i gynnal mentrau ynglŷn â bwyta'n iach.  Os yw'ch ysgol yn cymryd rhan ynddo, efallai ei bod wrthi'n cyflawni gwaith fydd yn ei helpu i gyd-fynd ag argymhellion Cynllun 'Blas am Oes'.
Mae'r Cydlynydd Gwladol dros Fwyd yn yr Ysgolion, Kerry Robinson, yn gweithio yn swyddfa Cymdeithas Llywodraeth Leol Cymru.  Mae hi'n cynnig cymorth a chyngor i'r rhai sy'n ymwneud â bwyd yn yr ysgolion o ran gweithio yn ôl argymhellion Cynllun 'Blas am Oes'.  Anfonwch unrhyw ymholiadau at: kerry.robinson@wlga.gov.uk
Fe ddylai arlwywyr eich awdurdod lleol allu rhoi gwybodaeth am y modd mae Cynllun 'Blas am Oes' yn cael ei roi ar waith yn eich ardal chi.

Efallai y bydd canfyddiadau Prosiect Ymchwil ar Waith Cynllun 'Blas am Oes' o ddiddordeb ichi, hefyd.  Mae'r canfyddiadau'n sôn am bwysigrwydd cymorth y llywodraethwyr ynghylch gweithio yn ôl argymhellion Cynllun 'Blas am Oes' yn yr ysgol.  Mae'r adroddiad ar wefan Llywodraeth y Cynulliad: http://wales.gov.uk/about/aboutresearch/social/latestresearch/appetiteforlife/?lang=en

